
Liber access a datas administrativas
La regenza sustegna in’intervenziun parlamentara da la fracziun da la PPS

 � Las datas rimnadas da l’administra-
ziun chantunala duain daventar acces-
siblas per la publicitad e quai a moda 
automatisada. Quai pretenda la frac-
ziun da la PPS en in’incumbensa par-
lamentara. La regenza è pronta d’ac-
ceptar l’incumbensa.  Tenor il schef da 
fracziun Jan Koch duain datas admini-
strativas avertas rinforzar la transparenza, 
animar a la participaziun e promover 
l’innovaziun.  Cun la plattafurma «open-
data.swiss» haja la Confederaziun stgaffì 
in model che lubeschia gia oz da consul-
tar datas captivantas, constatescha Koch. 
Il progress tecnologic permetessia da 
metter a disposiziun in access simpel e 
pussibilitassia uschia l’utilisaziun multi-
pla da las datas senza pli gronds custs da 
manaschi. Koch è consignants èn era 
persvadids che l’administraziun publica 
sezza profitassia e faschessia in pass im-
purtant en direcziun dal princip «Once-
only». Era pudessian tuts sa participar a 
la rectificaziun e raffinaziun da las datas 
e quai la finala per interess vicendaivel. 
«Il niz da las datas per l’economia publi-
ca ve gniss schizunt multiplitgà», ha ditg 
Koch vers la FMR. Per tut quests motivs 
vul la PPS incumbensar la regenza d’ela-
vurar ina strategia concernent «open-go-
vernment-data» sco er d’etablir e garan-
tir a lunga vista las cundiziuns generalas.

La regenza va d’accord
En sia resposta infurmescha la regenza 
ch’ella haja deliberà gia 2018 la strategia 
dad «e-government» che furma la basa 
per sviluppar vinavant la digitalisaziun 
en l’administraziun chantunala. La fina-
mira da questa strategia saja da pudair 
tgirar in contact cumadaivel ed indepen-
dent dal lieu cun l’administraziun chan-
tunala e da metter a disposiziun ser-
vetschs sin via electronica ed automatisa-
da. Cun agid da la nova tecnologia vul la 
regenza er render ils process administra-
tivs pli effizients ed optimar la qualitad 
dals servetschs.

La digitalisaziun previda duai accele-
rar ils process administrativs ed evitar da 
registrar pliras giadas las datas electroni-
cas ch’èn gia avant maun, evitond uschia 
process redundants. Quai permettia da 
simplifitgar las fatschentas administrati-
vas cun la populaziun sco er cun las in-
terpresas, d’evitar interacziuns nunne-
cessarias e da meglierar la qualitad da las 
datas. La regenza sa stentia bain er d’am-
plifitgar permanentamain las prestaziuns 
digitalas dal chantun a favur da la clien-
tella. Ma ella accentuescha dentant era 
che quai possia capitar mo entaifer las li-
mitas da las disposiziuns vertentas da la 
protecziun da datas e ch’ins stoppia per 
part anc crear novas basas giuridicas per-
suenter.  Las administraziuns chantuna-
las regi streschan, rimnan ed elavuran gia 

oz numerusas datas da tut gener sco da-
tas da statistica, geoinfurmaziun, am-
bient, aura, mobilitad, energia, bains cul-
turals e da differentas publicaziuns uffi-
zialas. I sa tractia qua cunzunt da datas 
che na sa refereschan betg a persunas, che 
possian esser accessiblas gratuitamain ed 
a medemas cundiziuns per tut ils interes-

sents. Questas datas possian era vegnir 
elavuradas vinavant ed utilisadas da ter-
zas persunas. Tenor la strategia da la Con-
federaziun e dils chantuns promovia il li-
ber access a datas administrativas «la 
transparenza e la participaziun, rinforzia 
la responsabladad e gidia ad augmentar 
la creaziun da valur», scriva la Regenza.

Cun «opendata.swiss han Confederaziun e chantuns stgaffì ina plattafurma OGD. MAD 

